
REPUBLIKA E SHQIPËRISË
Kuvendi

P R O J E K T L I GJ

Nr._____/2026
PËR DISA SHTESA DHE NDRYSHIME NË LIGJIN NR. 10006, DATË 23.10.2008 “PËR MBROJTJEN E FAUNËS SË EGËR”, I NDRYSHUAR[footnoteRef:1] [1:  Projektligji synon transpozimin e pjesshem të detyrimeve që rrjedhin nga Direktiva 2009/147/KE "Për ruajtjen e shpendëve të egër"; dhe Direktiva 1999/22/KE "Për mbajtjen e kafshëve të egra në kopshtet zoologjike" ] 

Në mbështetje të neneve 78 dhe 83, pika 1, të Kushtetutës, me propozimin e Këshillit të Ministrave,
KUVENDI
I REPUBLIKËS SË SHQIPËRISË
Në ligjin nr.10006, datë 23.10.2008 “Për mbrojtjen e faunës së egër”, i ndryshuar, bëhen ndryshimet dhe shtesat si më poshtë:

V E N D O S I:
Neni 1 
Në nenin 2, pas pikës, 15 shtohet pika 15/1 me përmbajtjen si më poshtë vijon:
“15/1. Kopsht zoologjik’ është çdo strukturë e përhershme ku mbahen kafshë të llojeve të egra për ekspozim para publikut për 7 (shtatë) ose më shumë ditë në vit, me përjashtim të cirqeve dhe dyqaneve të kafshëve shtëpiake. 

Neni 2
Në nenin 5, bëhen këto shtesa:
1. Fjalia hyrëse numërtohet si pika 1.
2. Pas pikës 1 shtohet pika 2 me këtë përmbajtje si vijon:
“2. Zbatimi i masave të marra në përputhje me këtë ligj nuk duhet të çojë në përkeqësimin e situatës aktuale sa i përket statusit të ruajtjes së llojeve të shpendëve të egër.”
Neni 3
Në nenin 11, pas pikës 3 shtohen pikat 4 dhe 5 me përmbajtje si vijon:
“4. Në rastin e kërkesave për introduktimin e llojeve të shpendëve që nuk rriten natyrshëm në gjendje të egër në territorin e Republikës së Shqipërisë, Ministri miraton lejen vetëm pasi të jetë kryer procedura e konsultimit me Komisionin Evropian, për të siguruar që ky introduktim nuk dëmton florën dhe faunën vendase.
5. Procedurat e vlerësimit për introduktimin e llojeve të huaja kryhen në përputhje me kërkesat e nenit 32 të ligjit nr. nr.9587, datë 20.7.2006 “Për mbrojtjen e biodiversitetit”, i ndryshuar.”
Neni 4
Në nenin 13 bëhen këto ndryshime dhe shtesa:
1. Pika 2 dhe 3 ndryshohet si më poshtë:
“2. Ministri mund të autorizojë përjashtime nga ndalimet e parashikuara në dispozitat e këtij ligji për mbrojtjen e shpendëve, vetëm nëse nuk ka zgjidhje tjetër të kënaqshme, dhe vetëm për arsyet e mëposhtme: 
a) për interesin e shëndetit dhe sigurisë publike; 
b) për interesin e sigurisë ajrore; 
c) për të parandaluar dëme serioze në kulturat bujqësore, blegtori, pyje, peshkim dhe ujëra; 
d) për mbrojtjen e florës dhe faunës; 
e) për qëllime kërkimore-shkencore, mësimore, të ripopullimit, të rihyrjes dhe për mbarështimin e nevojshëm për këto qëllime; 
f) për të lejuar, në kushte rreptësisht të mbikëqyrura dhe në mënyrë selektive, kapjen, mbajtjen ose përdorimin e matur të disa llojeve të shpendëve në numër të vogël.
3. Kriteret dhe rregullat për realizimin praktik të kërkesave të pikës 2 të këtij neni miratohen me urdhër të ministrit, i cili duhet të specifikojë: 
a) llojet që janë objekt i përjashtimit; 
b) mjetet, rregullimet ose metodat e autorizuara për kapje ose vrasje; 
c) kushtet e rrezikut dhe rrethanat e kohës dhe vendit ku mund të jepen këto përjashtime; 
d) kontrollet që do të kryhen.
2. Pas pikës 4, shtohet pika 5 dhe 6 me përmbajtje si vijon:
“5. Ministria përgatit dhe i dërgon çdo vit Komisionit Evropian një raport mbi zbatimin e përjashtimeve të parashikuara në këtë nen, sipas formatit standard të miratuar.
6. Rregullat për autorizimin e tregtimit të llojet e shpendëve, miratohen  me urdhër të Ministrit bazuar në listën e Aneksin III, Pjesa B të Direktivës së, vetëm pasi të jetë konsultuar me Komisionin Evropian për të përcaktuar se ky tregtim nuk rrezikon nivelin e popullatës së llojit. 
Neni 5
Në nenin 14, ndryshohen pikat 2, 3 e 4 dhe shtohen pika 5 e 6 si vijon:
1. Pika 2,3 dhe 4 ndryshohen si më poshtë:
“2. Për llojet e shpendëve të përfshira në Aneksin I të Direktivës së Shpendëve, territoret më të përshtatshme, në numër dhe sipërfaqe, nga pikëpamja e pranisë, gjendjes dhe nivelit të popullatave, klasifikohen dhe shpallen si Zona Veçanërisht të Mbrojtura për shpendët, me qëllim ruajtjen e tyre. Lista e llojeve për qëllime të kësaj pike përfshin minimalisht të gjitha llojet e Aneksit I të Direktivës së Shpendëve që ndodhen/raportohen në territorin e Republikës së Shqipërisë, dhe përditësohet periodikisht me urdhër të ministrit, mbi bazë të të dhënave shkencore dhe monitorimit sipas nenit 35 të këtij ligji.
3. Në zonat veçanërisht të mbrojtura zbatohen masa të veçanta ruajtjeje për habitatet e llojeve, për të cilat ato janë krijuar, me qëllim që të sigurohet mbijetesa dhe riprodhimi në zonën e tyre të shpërndarjes. Trendet dhe variacionet në nivelet e popullatës  merren parasysh si sfond për vlerësimet dhe në projektimin, si dhe në zbatimin e vlerësimin e masave të ruajtjes merren parasysh, në veçanti:
a) llojet në rrezik zhdukjeje;
b) llojet e ndjeshme (vulnerabël) ndaj ndryshimeve specifike në habitatin e tyre;
c) llojet e konsideruara të rralla për shkak të popullatave të vogla ose shpërndarjes lokale të kufizuar;
d) lloje të tjera që kërkojnë vëmendje të veçantë për arsye të natyrës specifike të habitatit të tyre.
4. Zonat veçanërisht të mbrojtura për shpendët shpallen sipas dispozitave të legjislacionit në fuqi për zonat e mbrojtura.”
2. Pas pikës 4 shtohen pika 5 dhe 6 me përmbajtje si vijon:
“5. Për llojet e shpendëve shtegtarë që paraqiten rregullisht në territorin e Republikës së Shqipërisë, ndërmerren masa të posaçme ruajtjeje të habitatit, duke pasur parasysh, në veçanti, zonat e shumimit, zonat e ndërrimit të pendëve, zonat e dimërimit dhe zonat e ndalimit përgjatë rrugëve të migrimit, duke i kushtuart vëmendje e veçantë mbrojtjes së ligatinave, veçanërisht ligatinave me rëndësi ndërkombëtare.
6. Ministria përgjegjëse i transmeton Komisionit Evropian informacionin përkatës mbi zonat e përcaktuara sipas pikave 2 dhe 3 të këtij neni, me qëllim sigurimin e koordinimit të nevojshëm për garantimin e formimit të një tërësie koherente që plotëson kërkesat për mbrojtjen e këtyre llojeve. Formati dhe përmbajtja e informacionit përcaktohen me urdhër të ministrit.
Neni 6
Në nenin 16, pika 2 bëhen ndryshimet si më poshtë vijon:
“2. Organizimi dhe funksionimi i qendrave të shpëtimit, që krijohen nga persona fizikë e juridikë, miratohet me urdhër të ministrit.”
Neni 7
Neni 26, ndryshohet si vijon:
“Neni 26
Koleksionet zoologjike dhe kopshtet zoologjike
1. [bookmark: _Hlk231999741]Personat fizikë dhe juridikë krijojnë dhe plotësojnë koleksione zoologjike, si kopsht zoologjik, zooparqe, oqeanarium, individë të balsamosur, të përgatitjes së folesë e të vezëve apo dhe të krijojnë koleksionim pjesësh, duke përdorur vetëm individë të lindur në robëri apo të siguruar nga gjuetia dhe peshkimi.

2. Krijimi dhe ushtrimi i veprimtarisë së kopshtit zoologjik, sipas përkufizimit të këtij ligji, lejohet vetëm pas pajisjes me autorizim, në përputhje me këtë ligj dhe legjislacionin në fuqi për lejet, licencat, autorizimet. Zooparqet dhe oqeanariumet që plotësojnë kriteret e “kopshtit zoologjik” sipas përkufizimit të këtij ligji i nënshtrohen regjimit të autorizimit sipas kushteve të përgjithshme të parashikuara në këtë nen dhe rregullave e procedurave të miratuara nga Ministri.

3. Organi kompetent për dhënien, pezullimin dhe shfuqizimin e autorizimit për kopshtin zoologjik është njësia e qeverisjes vendore, në territorin e të cilës shtrihet kopshti zoologjik ose pjesa e më e madhe e siperfaqes së tij, pas marrjes së pëlqimit paraprak të ministrisë përgjegjëse për faunën e egër.

4. Autorizimi për krijimin dhe funksionimin e kopshtit zoologjik jepet kur subjekti aplikues plotëson këto kushte të përgjithshme:
a) siguron që kopshti zoologjik të kontribuojë në ruajtjen e biodiversitetit dhe të faunës së egër, nëpërmjet pjesëmarrjes në kërkim shkencor, trajnimit, shkëmbimit të informacionit për ruajtjen e specieve dhe/ose, kur është e përshtatshme, mbarështimit në robëri, ripopullimit ose ri-prezantimit të specieve në natyrë;
b) promovon edukimin dhe ndërgjegjësimin publik për ruajtjen e biodiversitetit, duke ofruar informacion për speciet e ekspozuara dhe habitatet e tyre natyrore;
c) garanton akomodimin e kafshëve në kushte që synojnë përmbushjen e kërkesave biologjike, ekologjike dhe të ruajtjes së secilës specie, përfshirë hapësirën, strehimin, sigurinë dhe pasurimin e përshtatshëm të mjediseve;
ç) siguron një standard të përshtatshëm të kujdesit, mbarështimit, ushqyerjes, higjienës dhe ndjekjes së gjendjes shëndetësore të kafshëve;
d) merr masa të përshtatshme për parandalimin e arratisjes së kafshëve, për shmangien e rreziqeve ekologjike ndaj specieve vendase, biodiversitetit dhe mjedisit përreth, si dhe për parandalimin e hyrjes dhe përhapjes së dëmtuesve dhe parazitëve;
dh) mban regjistra të përditësuar për koleksionin zoologjik, në përputhje me speciet e mbajtura, përfshirë të dhënat për origjinën, numrin, lëvizjet, lindjet, ngordhjet, transferimet dhe ndryshime të tjera të rëndësishme;
e) provon se disponon kapacitetet minimale teknike, organizative dhe njerëzore për administrimin, funksionimin dhe mbajtjen e sigurt të kopshtit zoologjik, sipas rregullave dhe procedurave të miratuara nga Ministri.

5. Autorizimi pezullohet ose shfuqizohet kur veprimtaria ushtrohet në kundërshtim me kushtet e tij, kur nuk plotësohen kërkesat e këtij ligji dhe të akteve nënligjore në zbatim të tij, kur subjekti ka paraqitur të dhëna ose dokumente të pasakta për marrjen e autorizimit, ose kur konstatohet rrezik serioz për faunën e egër, mirëqenien e kafshëve, biodiversitetin, shëndetin publik ose sigurinë e publikut .

6. Organi kompetent për inspektimin e përmbushjes së kushteve të autorizimit dhe të zbatimit të këtij neni janë organet e kontrollit të qeverisjes vendore, sipas nenit 40, pika 2 të këtij ligji dhe legjislacionit në fuqi për inspektimin, struktura të cilat kanë gjithashtu të drejtën e vendosjes së gjobës për kundërvajtjet administrative përkatëse, të parashikuara në nenin 43 të këtij ligji.

7. Ministri miraton rregullore për kushtet e posaçme të autorizimit, dokumentet shoqëruese që paraqiten për pajisjen me autorizim, afatin e vlefshmërisë së autorizimit, procedurën e shqyrtimit dhe të vendimmarrjes nga njësia e vetëqeverisjes vendore, procedurën e pezullimit dhe shfuqizimit të autorizimit nga organi kompetent, rregullat për funksionimin, monitorimin dhe inspektimin e kopshteve zoologjike, si dhe kriteret për përjashtimet nga fusha e zbatimit, në bazë dhe në zbatim të këtij ligji dhe të legjislacionit për licencat, autorizimet dhe lejet. 
Neni 8
Në nenin 40, pika 2 ndryshon si më poshtë: 
“2. Ngarkohen organet e kontrollit të qeverisjes vendore për kontrollin e mbrojtjes së faunës së egër brenda vijës së verdhë të vendbanimeve dhe në habitatet apo në mjedise të tjera në pronësi apo në përdorim të bashkive si dhe inspektimin e kopshteve zoologjikë të licensuara prej tyre.”
Neni 9
Në nenin 43, pas pikës 15 shtohet pika 16 me përmbajtje si vijon:
“16.	Hapja ose funksionimi i një kopshti zoologjik pa licencën përkatëse, si dhe funksionimi në shkelje të kushteve të autorizimit të përcaktuara në nenin 26 të këtij ligji dhe aktet nënligjore në zbatim të tij, përbën kundërvajtje administrative dhe dënohet me gjobë në masën 100 000 lekë deri në 200 000 lekë, si dhe me mbylljen e veprimtarisë deri në pajisjen me licencë ose plotësimin e kushteve.”

Neni 10
Në nenin 48, pika 2 ndryshon si më poshtë vijon:
“2. Ngarkohet ministri që, në zbatim të neneve 6/1 pika 3, 7 pika 3, 8 pika 4, 12 pika 2,13 pika 3 dhe 6, 14 pika 2 dhe 6,  16 pika 2, 21 pika 2 dhe 3,  26 pika 2, 26 pika 7, 27 pika 1, 33 pika 3, 35/1 pika  4, 36 pika 3, 37 pika 1dhe 47 pika 2, të nxjerrë aktet nënligjore në zbatim të këtij ligji.”
Neni 11
Hyrja në fuqi
Ky ligj hyn në fuqi 15 ditë pas botimit në Fletoren Zyrtare.

K R Y E T A R I 

